	ՀԻՄՆԱՎՈՐՈՒՄ
«Հայաստանի Հանրապետության կառավարության 2019 թվականի փետրվարի 15-ի N 98-Ն որոշման մեջ լրացումներ կատարելու և Հայաստանի Հանրապետության կառավարության 2006 թվականի հունվարի 26-ի N 55-Ն որոշումն ուժը կորցրած ճանաչելու մասին» Հայաստանի Հանրապետության կառավարության որոշման նախագծի ընդունման անհրաժեշտության

	1.
	Կարգավորման ենթակա ոլորտի կամ խնդրի սահմանումը, առկա իրավիճակը

	
	Ներկայումս փրկարարական ծառայողին ներկայացվող մասնագիտական, ֆիզիկական պատրաստվածության, առողջական վիճակի հետ կապված պահանջներն ու փրկարարական ծառայությանը խոչընդոտող հիվանդությունների և ֆիզիկական թերությունների ցանկը սահմանվում են Հայաստանի Հանրապետության կառավարության 2006 թվականի հունվարի 26-ի N 55-Ն որոշմամբ (այսուհետ՝ Որոշում): 
Որոշման համար իրավական հիմք է հանդիսացել «Փրկարար ծառայության մասին» Հայաստանի Հանրապետության օրենքի 29-րդ հոդվածի 2-րդ մասը:
«Փրկարար ծառայության մասին» օրենքում փոփոխություններ և լրացումներ կատարելու մասին» ՀՀ 2020 թվականի հունվարի 21-ի ՀՕ-19-Ն օրենքով «Փրկարար ծառայության մասին» ՀՀ օրենքի 29-րդ հոդվածի 2-րդ մասն ուժը կորցրած է ճանաչվել:
Ելնելով վերոնշյալ իրավական նորմի պահանջից, Հայաստանի Հանրապետության վարչապետի 2020 թվականի ապրիլի 29-ի N 505-Ա որոշման N 5 հավելվածով հաստատվել է «Փրկարար ծառայության մասին» օրենքում փոփոխություններ և լրացումներ կատարելու մասին» օրենքի (2020 թվականի հունվարի 21-ի ՀՕ-19-Ն) կիրարկումն ապահովող միջոցառումների ցանկը, որի 2-րդ կետով նախատեսվում է ՀՀ վարչապետի աշխատակազմ ներկայացնել «Հայաստանի Հանրապետության կառավարության 2006 թվականի հունվարի 26-ի N 55-Ն որոշումն ուժը կորցրած ճանաչելու մասին» ՀՀ կառավարության որոշման նախագիծը:
[bookmark: _GoBack] «Հանրային ծառայության մասին» ՀՀ օրենքի 14-րդ հոդվածի 1-ին մասի 3-րդ կետի համաձայն՝ հանրային ծառայության ընդունվելու իրավունք չունի այն անձը, որը տառապում է այնպիսի հիվանդությամբ, որը հանրային ծառայության տվյալ պաշտոնի նշանակվելու դեպքում կարող է խոչընդոտել իր լիազորությունների իրականացմանը: Նույն հոդվածի 3-րդ մասով սահմանվում է, որ սույն հոդվածի 1-ին մասի 3-րդ կետով նախատեսված հիվանդությունների ցանկը հաստատում է Կառավարությունը` հաշվի առնելով հանրային ծառայության տվյալ տեսակի առանձնահատկությունները:
Հայաստանի Հանրապետության կառավարություն 2019 թվականի փետրվարի 15-ի N 98-Ն որոշմամբ հաստատվել է հանրային ծառայության պաշտոնն զբաղեցնելու դեպքում լիազորությունների իրականացմանը, ինչպես նաև ուսումնական հաստատություններում մանկավարժական կամ վարչական գործունեությանը խոչընդոտող հիվանդությունների ցանկը: Սակայն, նշված որոշմամբ հաստատված ցանկում հաշվի չեն առնվել փրկարարական ծառայության, որպես հանրային ծառայության տեսակի, առանձնահատկությունները, փրկարարական ծառայողների, ծառայության առանձնահատկություններով պայմանավորված, օպերատիվ-ծառայողական խնդիրների լուծման համար անհրաժեշտ առողջական վիճակի, հմտությունների և ֆիզիկական ծանրաբեռնվածության հաղթահարման համար որոշակի ունակությունները: Այսինքն, ցանկում ներառված հիվանդությունները բավարար չեն սահմանված կարգով փրկարարական ծառայողի կամ փրկարարական ծառայության անցնելու համար դիմած քաղաքացու՝ առողջության մասին եզրակացություն տալու նպատակով փորձաքննություն անցկացնելու համար:
Հետևաբար, անհրաժեշտ է ՀՀ կառավարության 2006 թվականի հունվարի 26-ի «Փրկարար ծառայողին ներկայացվող մասնագիտական, ֆիզիկական պատրաստվածության, առողջական վիճակի հետ կապված պահանջները սահմանելու մասին» N 55-Ն որոշումն ուժը կորցրած ճանաչելու հետ համատեղ՝ լրացում կատարել Հայաստանի Հանրապետության կառավարության 2019 թվականի փետրվարի 15-ի N 98-Ն որոշման մեջ՝ հաստատելով փրկարարական ծառայության ծառայողների լիազորությունների իրականացմանը խոչընդոտող հիվանդությունների ցանկը:

	2.
	Առաջարկվող կարգավորման նպատակը և բնույթը

	
	Ներկայացվող նախագծով առաջարկվում է՝
- հաստատել փրկարարական ծառայության ծառայողների լիազորությունների իրականացմանը խոչընդոտող հիվանդությունների ցանկը:

	3.
	Իրավական ակտի նախագիծը մշակող պատասխանատու մարմինը

	
	Նախագիծը մշակվել է Փրկարար ծառայության կողմից:

	4.
	Ակնկալվող արդյունքը

	
	Նախագծի ընդունման արդյունքում կաապահովվի փրկարարական ծառայության ծառայողի լիազորությունների իրականացմանը խոչընդոտող հիվանդությունների ցանկի առկայությունը:

	ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին

	
	Սույն նախագծի ընդունմամբ այլ իրավական ակտերի ընդունման, գործող իրավական ակտերում փոփոխություններ և/կամ լրացումներ կատարելու անհրաժեշտություն չի առաջանում:

	ՏԵՂԵԿԱՆՔ
Նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին

	
	Սույն նախագծի ընդունումը Հայաստանի Հանրապետության 2020 թվականի և հետագա տարիների պետական բյուջեներում եկամուտների և ծախսերի ավելացում կամ նվազեցում, ինչպես նաև լրացուցիչ ֆինանսական միջոցների անհրաժեշտություն չի առաջացնում:



